
DISA SHTESA DHE NDRYSHIME NË LIGJIN NR. 173/2014 “PËR DISIPLINËN NË FORCAT E ARMATOSURA TË REPUBLIKËS SË SHËIPËRISË”, I NDRYSHUAR

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektligj ka për qëllim përmirësimin e ligjit nr.173/2014, “Për disiplinën në Forcat e Armatosura të Republikës së Shqipërisë”, i ndryshuar, duke plotësuar disa mangësi që janë evidentuar, gjatë zbatimit të tij.

Nëpërmjet tij synohet rritja e disiplinës në Forcat e Armatosura të Republikës së Shqipërisë, si një nga elementët kryesor në funksionimin e Forcave të Armatosura. Për vetë objektivin e rëndësishëm që kanë Forcat e Armatosura, rregullimi i veçantë për sa i përket përcaktimit të hollësishëm të normave dhe rregullave të sjelljes e të etikës së ushtarakëve të Forcave të Armatosura është i domosdoshëm. 

AI. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji është parashikuar në programin e përgjithshëm analitik të projektakteve që do të paraqiten për shqyrtim në Këshillin e Ministrave, për vitin 2025, për Ministrinë e Mbrojtjes.

Ky projektakt nuk përbën ndalesë nga ligji nr.10 019, datë 29.12.2008, “Kodi Zgjedhor i Republikës së Shqipërisë” i ndryshuar.

BI. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Nëpërmjet këtyre ndryshimeve do të bëhet e mundur rritja e spektrit të komandantëve të strukturave që kanë të drejtë të japin masa disiplinore, duke e bërë më gjithëpërfshirëse dhe duke i përfshirë në autoritetet që kanë të drejtë të japin masa disiplinore edhe komandantët e strukturave të krijuara me strukturën e re më lart se niveli i batalionit. 


[bookmark: _GoBack]Me qëllim rritjen e nivelit të disiplinës është vlerësuar që klasifikimi i shkeljeve disiplinore që kryhen në misione jashtë vendit të konsiderohen me të rënda, është mundësuar përmirësimi i përcaktimeve ligjore që kanë të bëjnë me parashkrimin e masave disiplinore, si dhe janë shtuar rastet kur bëhet pushimi i procedimit disiplinor. 

Ligji nr.173/2014, “Për disiplinën në Forcat e Armatosura të Republikës së Shqipërisë”, i ndryshuar ka si objekt përcaktimin e normave dhe të rregullave të hollësishme të sjelljes e të etikës së ushtarakëve të Forcave të Armatosura, të kategorive dhe llojeve të shkeljeve, masave disiplinore, si dhe të autoriteteve kompetente për dhënien e tyre.

Problematikat kryesore, të cilat janë evidentuar nga zbatimi në praktikë i ligjit aktual, lidhen me faktin se janë krijuar struktura të reja në një nivel që ligji nuk i ka të parashikuara, afatet dhe forma e njoftimit nuk janë në përputhje me Kodin e Procedurës Administrative, ligji nuk është gjithëpërfshirës për të gjithë ushtarakët, si dhe ka elementë që duhet të shfuqizohen. 

Bazuar në ligjin aktual, ka probleme të ushtrimit të procedimit disiplinor në rastet kur shkelja disiplinore zbulohet si rrjedhojë e një vendimi penal të formës së prerë ose një vendimi për pushimin ose mosfillimin e ndjekjes penale, parashkrimi i masës disiplinore fillon nga dita kur është marrë dijeni zyrtarisht mbi ekzistencën e shkeljes disiplinore, apo pushimin e procedimit disiplinor. 

Ky  projektligj vjen si nevojë e zgjidhjes së problematikave të reja, të patrajtuara nga ligji aktual, i cili kërkon ndërhyrje për shkak të implementimit të strukturës së re. 

Dinamika të reja, të cilat kanë penguar realizimin e përforcimit të disiplinës në Forcat e Armatosura, sipas ligjit nr.173/2014, i ndryshuar adresohen nga ky projektligj që njëkohësisht shton klasifikimin e masave disiplinore kur shkelja kryhet në misione jashtë vendit. 

Këto ndryshime do të bëjnë të mundur plotësimin e mangësive të ligjit aktual, duke sjellë si pasojë forcimin e disiplinës ushtarake dhe të rendit ushtarak, që përbëjnë edhe vetë qëllimin e këtij projektligji.

Është shtuar kompetenca e Shefit të Shtabit të Përgjithshëm për dhënien e masave të rënda për ushtarakët me grada madhore, janë shtuar dhe saktësuar disa lloje të shkeljeve disiplinore, duke i mundësuar autoritetit për dhënien e masës disiplinore në proporcion të drejtë me rëndësinë e shkeljes. 

Me qëllim rritjen e nivelit te disiplinës është menduar që klasifikimi i shkeljeve disiplinore që kryhen në misione jashtë vendit të konsiderohen me të rënda, si dhe përmirësimin e përcaktimeve ligjore që kanë të bëjnë me parashkrimin e masave disiplinore, si dhe shtimin e rasteve kur bëhet pushimi i procedimit disiplinor. 

Gjithashtu, disa nga risitë që janë parashikuar në këtë projektligj janë shtimi i rasteve të rehabilitimit të ushtarakëve ndaj të cilëve është marrë një masë shumë e rëndë disiplinore, si  dhe ankimi për masat që jepen nga komandantët e strukturave që janë krijuar rishtas, si dhe përshtatja e afateve dhe mënyrës së njoftimit në përputhje me format e përcaktuara ne Kodin e Procedurës Administrative.


IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Hartimi i këtij projektligji bëhet në mbështetje të neneve 78, dhe 83, pika 1 të Kushtetutës së Republikës së Shqipërisë.

Ky projektligj është në harmoni të plotë me rendin e brendshëm juridik dhe atë ndërkombëtar. 

V.	VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Ky projektvendim nuk përafrohet me acquis communitaire.

VI.	PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përbëhet në tërësi nga 12 nene, nëpërmjet të cilave bëhen disa shtesa dhe ndryshime në ligjin nr.173/2014, “Për disiplinën në Forcat e Armatosura të Republikës së Shqipërisë”, i ndryshuar.

Në nenin 1 të projektligjit është parashikuar ndryshimi i nenit 7 të ligjit  aktual, si më poshtë:

“Neni 7
Autoritetet përgjegjëse

1. Autoritetet përgjegjëse për dhënien e masave disiplinore ndaj ushtarakëve të Forcave të Armatosura, janë:

a) Presidenti i Republikës për dhënien e masën shumë të rëndë disiplinore “shkarkim dhe lirim nga Forcat e Armatosura”, për oficerët me grada madhore. Propozimi për dhënien e kësaj mase disiplinore shefit të Shtabit të Përgjithshëm të Forcave të Armatosura bëhet nga Kryeministri, ndërsa për oficerët e tjerë me grada madhore bëhet nga ministri i Mbrojtjes; 
b) Ministri i Mbrojtjes për dhënien e masave shumë të rënda disiplinore të mëposhtme:

i) të parashikuara nga shkronjat “a”, “c” dhe “ç”, të pikës 3, të nenit 14, për oficerët me grada madhore. Propozimi për dhënien e këtyre masave bëhet nga Komisioni i Lartë Disiplinor; 

ii) për të gjithë oficerët e Forcave të Armatosura, me përjashtim të masave për të cilat autoriteti përgjegjës është Presidenti i Republikës, si dhe masave të parashikuara nga nënparagrafi “i”, i shkronjës “b” të këtij neni. Propozimi për dhënien e kësaj mase bëhet nga Komisioni i Lartë Disiplinor;

c) Shefi i Shtabit të Përgjithshëm për dhënien e masave disiplinore të mëposhtme:

i) masat e rënda disiplinore për oficerët me grada madhore;
ii) masat e lehta dhe të rënda disiplinore për ushtarakët e Ministrisë së Mbrojtjes dhe Shtabit të Përgjithshëm dhe strukturave me drejtues civilë, të varësisë së tyre të drejtpërdrejtë;
iii) masat e lehta dhe të rënda disiplinore për ushtarakët që shërbejnë në shtabet e NATO-s, përfaqësitë ushtarake të Republikës së Shqipërisë pranë NATO-s, në organizatat ndërkombëtare dhe në shtabet ushtarake ndërkombëtare;
iv) masat e lehta dhe të rënda disiplinore për drejtuesit ushtarakë të strukturave mbështetëse dhe strukturave të varësisë së Ministrisë së Mbrojtjes dhe Shtabit të Përgjithshëm të Forcave të Armatosura;
v) masat shumë të rënda disiplinore të përcaktuara në shkronjat “d” dhe “dh” të pikës 3, të nenit 14 për nënoficerët dhe ushtarët e Forcave të Armatosura. Propozimi për dhënien e kësaj mase bëhet nga Komisioni i Lartë Disiplinor.

ç) 	Komandanti i forcës dhe strukturës mbështetëse për dhënien e masave disiplinore, të mëposhtme:

i)  masat e lehta dhe të rënda disiplinore për drejtuesit e strukturave të varësisë, me përjashtim të oficerëve me grada madhore;
ii)   masat e lehta dhe të rënda disiplinore, për ushtarakët në varësi të tyre;
iii) masat shumë të rënda disiplinore për nënoficerët dhe ushtarët e forcës dhe strukturës mbështetëse, me përjashtim të masave disiplinore për të cilat autoritet përgjegjës është shefi i Shtabit të Përgjithshëm. Propozimi për dhënien e kësaj mase bëhet nga Komisioni i Lartë Disiplinor.

d)	Komandantët në nivel brigade, regjimenti, distrikti, batalioni, flotilje, njësie kryesore ose njësie bazë në institucionet arsimore për dhënien e masave disiplinore të mëposhtme:

i) masat e lehta dhe të rënda disiplinore për drejtuesit e strukturave të varësisë;
ii) masat e lehta dhe të rënda disiplinore, për ushtarakët në varësi të tyre.

dh)	Komandant në nivel kompanie ose toge për dhënien e masave disiplinore për ushtarakët në varësi të tyre. 

Këto ndryshime propozohen për shkak se në ligjin aktual nuk paraqiten qartë sipas hierarkisë autoritetet e dhënies së masës disiplinore, si dhe nisur nga fakti që me strukturën e re organizative është rritur spektri i autoriteteve që japin masa disiplinore. Si rrjedhojë është menduar që të riformulohet neni 7, duke i saktësuar dhe rregulluar në një formë më të thjeshtë autoritetet në përputhje me ligjin nr. 64/2014 “Për pushtetet dhe autoritetet e drejtimit e të komandimit të Forcave të Armatosura të Republikës së Shqipërisë”, i ndryshuar.
 
Në ligjin aktual për ushtarakët më grada madhore jepen vetëm masa shumë të rënda disiplinore me propozim të Komisionit të Lartë Disiplinor. 

Është parashikuar që Shefi i Shtabit të Përgjithshëm si ushtaraku me i lartë në hierarkinë e Forcave të Armatosura të japë masa disiplinore për ushtarakët me gradë madhore. Kompetenca për dhënien e masave disiplinorë ndaj zv/komandantëve të Forcave dhe strukturave mbështetëse, kur këta nuk kanë grada madhore, të jepet nga eprori i tyre i drejtpërdrejtë që është Komandanti i Forcës/Strukturës Mbështetëse.

Në nenin 2 të projektligjit është parashikuar që në nenin 11 të bëhen shtesat dhe ndryshimet e mëposhtme: 

i) Shkronja “e”, e pikës 1 ndryshon dhe bëhet, si më poshtë:

	“e) përdorimi dhe lejimi i lëvizjes së automjeteve të Forcave të Armatosura pa   dokumentacionin përkatës;”

ii) Pas pikës 2,  shtohet pika 3 me përmbajtje, si më poshtë: 

	“3. Kryerja e shkeljes së lehtë disiplinore, në misione jashtë vendit apo në angazhime në 
kuadrit e bashkëpunimit ndërkombëtar, konsiderohet shkelje e rëndë disiplinore dhe masa e dhënë për këtë shkelje do të jetë në përputhje me masat për shkeljet e rënda, sipas pikës 2, të nenit 14 të ligjit.”

Ky ndryshim është propozuar nisur nga fakti që nga praktika në misionet dhe në angazhimet jashtë vendit kërkohet një disiplinë me e lartë dhe si rrjedhojë është e nevojshme që të gjitha shkeljet të konsiderohen shkelje të rënda, dhe masat disiplinore që jepen për to të jetë në përputhje me pikën 2 të nenit 14, të ligjit.

Propozimi bëhet pasi Forcat e Armatosura nuk veprojnë më vete në misione apo stërvitje jashtë vendit dhe si rezultat duhet të reflektojnë një disiplinë të lartë. 

Në nenin 3 të projektligjit, bëhen shtesa dhe ndryshime në nenin 12 si më poshtë:

1. Pas shkronjës “b”, të pikës 1, shtohet shkronja “b/1”, me përmbajtje: 
“b/1) dhënia e intervistave të paautorizuara në mediat e shkruara dhe audiovizive në kundërshtim me rregullat e miratuara për këtë qëllim;”

2.  Pika 2, e nenit 12 ndryshon dhe bëhet, si më poshtë:
	“2. Shkelja e rëndë disiplinore, e kryer gjatë arsimimit, në mision, shërbim, stërvitje të përbashkët, mision diplomatik ose në aktivitete që zhvillohen në bazë të marrëveshjeve ndërkombëtare dy ose shumëpalëshe, konsiderohet shkelje shumë e rëndë disiplinore dhe masa e dhënë për këtë shkelje do të jetë në përputhje me masat për shkeljet shumë të rënda, sipas pikës 3, të nenit 14 të ligjit.”

Shtimi i shkronjës “b/1” është propozuar nisur nga fakti që janë konstatuar shkelje të akteve nënligjore që kanë  lidhje me dhënien e intervistave të paautorizuara në media të shkruara dhe audiovizive në kundërshtim me rregullat e miratuara për këtë qëllim.

Pika 2 e nenit 12 është ndryshuar me qëllim unifikimin me nenin 11 ku kemi propozuar që shkelja e lehtë disiplinore kur kryhet gjatë arsimimit, në mision jashtë vendit apo detyra të tjera të cilësohet shkelje e rëndë atëherë edhe në këtë nen shkelja e rëndë sipas ligjit, por kur kryhet në misione jashtë vendit të cilësohet shkelje shumë e rëndë.

Propozimi bëhet pasi Forcat e Armatosura nuk veprojnë më vete në misione apo stërvitje jashtë vendit dhe si rezultat duhet të reflektojnë një disiplinë të lartë. 

Në nenin 4 të projektligjit, është parashikuar një ndryshim në shkronjën “e” të nenit 13 të ligjit aktual duke hequr togfjalëshin “kur nuk përbën vepër penale;”. 

Ky ndryshim është propozuar për shkak se përdorimi i lëndëve narkotike është kriter skualifikues për tu pranuar në Forcat e Armatosura dhe si rrjedhojë togfjalëshi “kur nuk përbën vepër penale” duhet të hiqet, pasi përdorimi i këtyre substancave është i ndaluar, pavarësisht klasifikimit nëse është ose jo vepër penale.

Në nenin 5 të projektligjit është parashikuar që në pikën 3, të nenin 14 të bëhet ndryshimet dhe shtesat e mëposhtme:

1. Pas shkronjës “dh”, shtohen shkronjat “e” dhe “ë”, me këtë përmbajtje: 
“e) “Ndërprerja e studimeve për 1 vit”, e cila është masa me të cilën studenti ndërpret studimet për 1 vit.
ë) “Ndërprerja e studimeve”, e cila është masë ekstreme e dhënë për studentet dhe kursantet për shkelje shumë të rënda disiplinore.”

Në nenin 6 të projektligjit, është parashikuar një shtesë në pikën 1 të nenit 16, ku pas fjalëve “dijeni me shkrim” shtohet togfjalëshi “apo me ndonjë nga format e përcaktuara në Kodin e Procedurës Administrative”.

Në nenin 7 të projektligjit, është parashikuar një shtesë në pikën 1 të nenit 17, ku pas togfjalëshit “dijeni, me shkrim”, shtohet togfjalëshi “apo me ndonjë nga format e përcaktuara në Kodin e Procedurave Administrative”.

Kjo shtesë është propozuar nisur nga  nevoja për ta përshtatur formën e njoftimin me Kodin e Procedurave Administrative. 

Në nenin 8 të projektligjit, është parashikuar shtimi i pikës 3 në nenin 21 të ligjit, si më poshtë:

“3. Shkeljet disiplinore të përcaktuara nga shkronja “gj”, pika 1 e nenit 11, shkronjat “ll”, “rr” dhe “s” të pikës 1 të nenit 12 si dhe shkronjat “e”, “ë” dhe “j” të nenit 13 të këtij ligji, kur nuk përbëjnë vepër penale bëjnë përjashtim nga përcaktimi i pikave 1 dhe 2 të këtij neni dhe në këto raste parashkrimi i masës disiplinore fillon nga momenti i cilësimit si shkelje disiplinore në varësi të marrjes dijeni nga vendimi për pushimin ose mosfillimin e ndjekjes penale.”

Ky propozim është bërë nisur nga fakti se është e nevojshme shtimi i një pike që të rregullojë rastet kur shkelja disiplinore nuk përbën vepër penale dhe zbulohet gjatë një procesi penal dhe autoritetet që kanë të drejtë të marrin masë disiplinore nuk kanë dijeni.

Nëpërmjet shtimit të kësaj pike rregullohet fillimi i parashkrimit të shkeljes disiplinore, kur ajo zbulohet si rrjedhojë e një vendimi penal të formës së prerë ose një vendimi për pushimin ose mos fillimin e ndjekjes penale.

Në nenin 9 të projektligjit propozohet shtimi i nenit 21/1 për pushimin e procedimit disiplinor si më poshtë:



“Neni 21/1
Pushimi i procedimit disiplinor

1. Në përfundim të hetimit disiplinor, oficeri disiplinor vendos pushimin e procedimit disiplinor kur:

a) del qartë se fakti nuk ekziston;
b) fakti nuk parashikohet nga ligji si shkelje disiplinore;
c) ushtaraku nuk ka bërë ankim ose heq dorë nga ankimi në rastet kur procedimi disiplinor fillon me ankimin e tij;
ç)    ekzistojnë rrethanat që ushtaraku nuk mund te procedohet disiplinarisht ose nuk mund të merret masë disiplinore; 
d) ekziston një fakt që e shuan shkeljen disiplinore ose për të cilin procedimi disiplinor nuk duhej të fillohej ose nuk duhet të vazhdojë;
dh)	del se i proceduari disiplinarisht nuk e ka kryer shkeljen ose nuk provohet se e ka kryer ai;
e) i proceduari disiplinarisht vdes.

2. Në përfundim të hetimit disiplinor, në varësi të llojit të shkeljes disiplinore, oficeri disiplinor i kërkon Komisionit të Lartë Disiplinor miratimin e vendimit për pushimin e procedimit disiplinor. Vendimi për pushimin e procedimit disiplinor merret edhe nga Komisioni Disiplinor kur konstaton një nga rastet e përcaktura në pikën 1, të këtij neni. 
3. Kërkesës së oficerit disiplinor i bashkëlidhen provat dhe aktet që përmban fashikulli i hetimit disiplinor.

4. Komisioni Disiplinor ose Komisioni i Lartë Disiplinor, brenda 5 ditëve nga depozitimi i kërkesës, vendos në dhomë këshillimi (pa praninë e palëve), sipas rastit:

a) lënien në fuqi të vendimit të pushimit, kur çmon se janë kushtet e parashikuara nga pika 1 e këtij neni;
b) kthimin e akteve oficerit disiplinor dhe vazhdimin e hetimit disiplinor, kur çmon se ato janë të paplota dhe, kur është rasti, edhe veprimet që duhet të kryhen, si dhe cakton afatin brenda të cilit hetimi disiplinor duhet të përfundojë;
c) kthimin e akteve oficerit disiplinor, duke e urdhëruar që të formulojë akuzë dhe të paraqesë relacionin përfundimtar, kur çmon se hetimi disiplinor është i plotë dhe rezulton se ka prova të mjaftueshme për të mbështetur akuzën përpara Komisionit Disiplinor ose Komisionit të Lartë Disiplinor.

5. Kur Komisioni Disiplinor vendos miratimin e vendimit për pushimin e procedimit disiplinor, masa disiplinore e dhënë konsiderohet e paqenë.


6. Kundër vendimit të Komisionit Disiplinor ose Komisionit të Lartë Disiplinor nuk lejohet ankim.”

Kjo shtesë propozohet për shkak se ligji aktual nuk parashikon një element shumë të rëndësishëm në një procedurë administrative që është “Pushimi i procedimit disiplinor”. Si rrjedhojë, është menduar të shtohet një nen i veçantë “Pushimi i procedimit disiplinor”, ku të përcaktohen rastet kur oficeri disiplinor vendos pushimin e procedimit disiplinor, dhe hapat procedurale për pushimin e procedimit disiplinor të nisur ndaj një ushtaraku.

Në kuptim të këtij ligji oficeri disiplinor është ushtaraku që caktohet për të përfaqësuar akuzën në procesin disiplinor dhe kryen hetimin e shkeljes disiplinore shumë të rëndë.

Në nenin 10 të projektligjit, është parashikuar që në nenin 23, pas shkronjës “b”, të shtohet shkronja “c”, me përmbajtje si më poshtë:

“c) 	ushtarakët e Forcave të Armatosura, ndaj të cilëve është marrë një masë shumë e rëndë disiplinore, sipas përcaktimeve të shkronjave “a”, “b”, “c”, “ç”  dhe “d”, të pikës 3, të nenit 14 të ligjit, dhe që për një periudhë 2-vjeçare nuk kanë kryer asnjë shkelje tjetër të rëndë disiplinore”.

Në nenin 11 të projektligjit, parashikohen ndryshimet në nenin 25, si më poshtë:

1. Pika 3 ndryshon dhe bëhet, si më poshtë:
     “3. Ankimi për masat e rënda disiplinore të dhëna nga komandantët në nivel regjimenti, distrikti, batalioni, baze ajrore, bëhet tek eprori i drejtpërdrejtë i autoritetit përgjegjës që ka dhënë masën disiplinore”. 

1.  Në pikën 8, togfjalëshi “10 ditëve” zëvendësohet me togfjalëshin “30 ditëve”.

2.  Pika 9 ndryshon dhe bëhet si më poshtë:

“Autoriteti përgjegjës, tek i cili bëhet ankimi, merr vendim brenda 30 ditëve nga data e marrjes dijeni për ankimin. Nëse gjatë procesit rezulton se nevojitet më shumë kohë për sigurimin e informacioneve apo verifikimin e rrethanave, autoriteti përgjegjës mund të vendosë shtyrjen e afatit edhe për 30 ditë të tjera në përputhje me përcaktimet e Kodit të Procedurës Administrative. Arsyet që kanë sjellë shtyrje të afatit duhet ti njoftohen palës.”

Në nenin 12, parashikohet që ligji hyn në fuqi 15 ditë pas botimit në Fletoren Zyrtare.


VII.	INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT

Ngarkohet Ministria e Mbrojtjes për zbatimin e këtij projektligji.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektligj është hartuar nga Ministria e Mbrojtjes dhe Shtabi i Përgjithshëm i Forcave të Armatosura.

Projektligji iu dërgua për mendim Ministrisë së Drejtësisë dhe Ministrisë së Financave.

Gjithashtu, ky projektligj do ti dërgohet për dijeni Institucionit të Presidentit të Republikës së Shqipërisë dhe Ministrit të Shtetit për Marrëdhëniet me Parlamentin. 

Ministria e Financave, në kthim përgjigjen e dërguar nëpërmjet sistemit e-Aktet është shprehur parimisht dakord, për sa kohë ndryshimet e propozuara në këtë projektligj kanë karakter teknik dhe nuk shoqërohen me efekte financiare për buxhetin e shtetit.

Ministria e Drejtësisë, në kthim përgjigjen e dërguar nëpërmjet sistemit e-Aktet është shprehur me komentet si më poshtë vijon:

“1. Në lidhje me nenin 1:
a. Sugjerojmë që paragrafi “b”, i pikës 1 dhe nënparagrafët e tij, të riformulohen pasi edhe vetë fjalia kryesore edhe nënparagrafët përsërisin pjesë teksti duke mos përcjellë qartë rregullimin e synuar prej tyre. 
b. I njëjti sugjerim i dhënë në pikën e mësipërme vlen edhe për paragrafët vijues të kësaj ike. Sugjerojmë të rishihen fjalitë kryesore për të shmangur përsëritjen e togfjalëshit “për dhënien e masave shumë të rënda/të rënda/të lehta disiplinore”. Sugjerojmë që të ripunohen duke i harmonizuar më fjalinë hyrëse të pikës 1 si dhe me përmbajtjen e nënparagrafëve të tyre. 
c. Pika 2, e nenit 1, bën një përjashtim të masave disiplinore që nuk mund t’i jepen ushtarakëve me grada madhore, por njëkohësisht pika 1 referon nominalisht në masat që mund të merren ndaj tyre duke sjellë një mbivendosje të rregullimeve. Pra si përfundim sugjerojmë të hiqet pika 2 ose të rishihet paragrafi “b”, i pikës 1 duke hequr referimet te shkronjat “a”, “c” dhe “ç”, të pikës 3, të nenit 14. 

Në lidhje me komentet e mësipërme, sqarojmë se janë pranuar dhe janë reflektuar në nenin 1 të projektligjit. 

“2. Për sa i përket nenit 2, të projektligjit i cili shton fjalët “dhe masave”, në nenin 10 të ligjit në fuqi, sugjerojmë të rishihet me qëllim harmonizimin e tij me nenin 14, të ligjit në fuqi. Konkretisht neni 14, në pikat e tij përdor formulimin: “Masat disiplinore, që jepen nga autoriteti përgjegjës për shkelje të lehta/të rënda/shumë të rënda janë:”. Pra ky nen nuk bën ndarjen e masave në të lehta, të rënda dhe shumë të rënda, por parashikon masat konkrete që merren sipas rëndësisë së shkeljes.”

Në lidhje me komentin e mësipërm, sqarojmë se neni 2 i projektligjit, i cili ndryshonte nenin 10 të ligjit duke shtuar fjalët “dhe i masave” është hequr. 

“3. Në riformulimin e parashikuar nga pika 2, e nenit 4, të projektligjit është hequr një rrethanë e parashikuar në pikën 2, të nenit 12 të ligjit në fuqi, e cila është pikërisht kryerja e shkeljes së rëndë displinore gjatë arsimimit të ushtarakut. Sugjerojmë të përfshihet edhe ky rast në riformulimin e propozuar ose të argumentohet në relacionin shpjegues të projektaktit heqja e kësaj rrethane.”
(Aktualisht neni 3 i projektligjit të ripunuar)
Në lidhje me komentin e mësipërm, sqarojmë se është pranuar dhe në propozim janë përfshirë edhe shkeljet e rënda disiplinore të kryera gjatë arsimimit. 

“4. Sugjerojmë të rishihet formulimi i nenit 8, të projektligjit për shkak të paqartësisë së konceptit të integritetit të Forcave të Armatosura, i cili do të shkaktonte ngarkimin me një rrethanë rënduese të pa përkufizuar qartë.”

Në lidhje me komentin e mësipërm, sqarojmë se është hequr nga drafti i projektligjit dhe neni 19 i ligjit aktual nuk do të pësojë ndryshime. 

“5. Neni 9 i projektligjit parashikon shtesën e një pike në nenin 21, të ligjit në fuqi, i cili trajton parashkrimin e masave disiplinore. Sugjerojmë të rishihet formulimi i kësaj pike, pasi nuk është në përputhje me pikat 1 dhe 2 të nenit në të cilin shtohet. Përjashtimi i këtij rasti do të sillte mos zbatimin korrekt të pikave të tjera, të cilat nuk kanë lënë hapësira për përjashtime, pasi fillimin e ecjeve të afateve të parashkrimit e parashikojnë nga kryerja faktike e shkeljes dhe nuk e kushtëzojnë me zbulimin e saj. Pra, në rast se afatet fillojnë nga kryerja e shkeljes, zbulimi i kësaj të fundit, pavarësisht arsyes që ka çuar në këtë zbulim, nuk është kriter i zbatueshëm, pasi do të ishim para faktit të rëndimit të padrejtë të pozitave të ushtarakut.”
(Aktualisht neni 8 i projektligjit të ripunuar)

Në lidhje me komentin e mësipërm, sqarojmë se është pranuar dhe pika 3 e cila është shtuar është riformuluar. 

“6. Në lidhje me nenin 10 të projektligjit i cili shton nenin 21/1 “Pushimi i procedimit disiplinor”: 
a. Sugjerojmë të rishihet nënparagrafi “ç” i pikës 1 sepse jemi para faktit që ligji 173/2014 trajton disiplinën në Forcat e Armatosura të Republikës së Shqipërisë, ndërsa formulimi i përdorur referon te një proces penal dhe jo disiplinor. 
b. Të rishihet përfshirja e komisionit disiplinor në pikën 2, pasi ky komision mobilizohet me ankesën e ushtarakut ndaj një mase disiplinore dhe nuk mund të pushohet, pasi pushimi do të sillte mos adresimin e ankimit me vendim për heqjen ose konfirmimin e masës disiplinore. Në këtë rast parashikimi i një pushimi duke anuluar masën disiplinore nënkupton një mbivendosje kompetencash duke i hequr komisionit kompetencën për shqyrtimin e masës sipas nenit 8 të ligjit dhe duke ja kaluar këtë tagër oficerit disiplinor.
 c. Në lidhje me pikën 5 sugjerojmë të ndahen rastet e komisionit disiplinor dhe Komisionit të Lartë Disiplinor, pasi rolet dhe pozitat e tyre janë të ndryshme. E japim këtë sugjerim sepse në rastin e Komisionit të Lartë Disiplinor nuk kemi masë disiplinore të dhënë, pasi është ky i fundit që e propozon marrjen e masës nga organi kompetent. Ndërsa në rastin e komisionit disiplinor, i cili shqyrton ankimin e ushtarakut ndaj të cilit është dhënë një masë disiplinore, mund të vlejë rregullimi i pjesës së dytë të kësaj pike për të konsideruar si të pa qenë masën disiplinore. Gjithsesi sugjerojmë që të mbahet parasysh mos përfshirja e komisionit disiplinor në këtë nen sipas sugjerimit të pikës më sipër.”
(Aktualisht neni 9 i projektligjit të ripunuar)

Në lidhje me komentin nr. 6 të dhënë nga Ministria e Drejtësisë, sqarojmë si më poshtë:
·  Për sa i përket komentit me shkronjën “a”, nëpërmjet të cilit sugjerohet të rishihet nënparagrafi “ç” i pikës 1, sqarojmë se është pranuar dhe togfjalëshi “të merret si i pandehur” është zëvendësuar me togfjalëshin “të procedohet disiplinarisht” si dhe fjala “dënohet” është zëvendësuar me togfjalëshin “merret masë disiplinore”. 

·  Për sa i përket komentit me shkronjën “b”, nëpërmjet të cilit sugjerohet të rishihet përfshirja e komisionit disiplinor në pikën 2, sqarojmë se është pranuar dhe togfjalëshi “komisionit disiplinor ose” është hequr. Gjithashtu, në pikën 2 është shtuar fjalia si më poshtë:
“Vendimi për pushimin e procedimit disiplinor merret edhe nga komisioni disiplinor kur konstaton një nga rastet e përcaktuara në pikën 1 të këtij neni.”

· Për sa i përket komentin me shkronjën “c”, nëpërmjet të cilit sugjerohet të ndahen rastet e komisionit disiplinor dhe Komisionit të Lartë Disiplinor, pasi rolet dhe pozitat e tyre janë të ndryshme, sqarojmë se është pranuar dhe togfjalëshi “ose Komisioni i Lartë Disiplinor” është hequr. 

“7. Sugjerojmë të jepen sqarime në relacionin shpjegues të projektaktit në lidhje me zgjatjen e afateve të parashikuara në pikat 2 dhe 3, të nenit 12, të projektligjit. Të argumentohet nevoja që e ka diktuar këtë zgjatje, si dhe përputhja e afateve me parashikimet e Kodit të Procedurave Administrative.”

(Aktualisht neni 11 i projektligjit të ripunuar)

Në lidhje me komentin e mësipërm, sqarojmë se zgjatja e afateve në pikat 2 dhe 3 të nenit 11 të projektligjit është bërë në mënyrë që afatet e parashikuara të përputhen me parashikimet e Kodit të Procedurës Administrative. 

Për sa i përket zgjatjes së afatit të autoritetit përgjegjës për marrjen e vendimit mbi ankimin e paraqitur, sqarojmë se në tekstin e projektligjit, kjo pikë është riformuluar në përputhje me Kodin e Procedurës Administrative. 

Për sa më sipër, mbi komentet e Ministrisë së Drejtësisë, është përgatitur praktika pёr bashkërendim me Ministrinë e Drejtësisë. 

IX.	RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk ka efekte financiare shtesë për buxhetin e Ministrisë së Mbrojtjes.

 

MINISTRI


Pirro Vengu




Relacion shpjegues i projektligjit “Për disa shtesa dhe ndryshime në ligjin nr. 173/2014 “Për disiplinën në Forcat e Armatosura të Republikës së Shqipërisë”, i ndryshuar.

